
Haziak bihotzerako eta loreak gibelerako 

Euskal Herrian gehien dagoen sendabelarretako bat da otea. Batik bat infusioak egiteko balio du 

Nekane Martiarena
Arantza gogorrak dituen zuhaixka horren azpian, sendagarriak diren haziak eta loreak ezkutatzen dira. Otea da, txalapartaren jatorrian zeresana izan zuen zuhaixka, baina gaur egun botika moduan erabiltzen dena. Hori bai, kontuz hartu behar da. Izan ere, haziak nahiko toxikoak dira. Horrenbestez, aditu batek aholkatuta hartu behar dira. Gainera, bihotzeko erritmoa suspertzeko balio du; beraz, alde horretatik ere kontuz ibiltzea komeni da. Loreak hartzeko, haatik, ez dago arazorik. Gibeleko arazoetarako oso ona da ote loreen infusioa. Maiatza arte egoten da loretan, eta hor hartzea komeni da. Mendietan topatzen da batez ere, sastraka artean. Nahiko ezkutuan egoten da, beraz ondo begiratu. 

Deskribapena 

Arantza zorrotz, gogor, zuzen eta luzeak dituen zuhaixka da otea. Hosto asko ditu, oso bereziak, gainera. Izan ere, ere arantzez beteta daude. Hosto horietatik gainera, beste batzuk jaiotzen dira, arantzez beteta, baita ere. Bi metro luze izatera irits daiteke. 

Loreak hori-horiak dira, eta usain askokoak. Goialdeko galtzarbean jaiotzen dira, 1 eta 3 arteko sortetan. Fruituak, aldiz, leka itxura du, eta 10-15 milimetro luze da. Barruan kolore iluneko 7-8 hazi iletsu gordetzen ditu. Euskal Herrian oso landare ezaguna da. Gure ia mendi guztietan aurkituko ditugu oteak. Leguminosen familiakoa da. Familia horretan ehunka landare, zuhaitz eta zuhaixka aurkituko ditugu. Babarrunak, txitxirioak eta dilistak familia horretakoak dira. 

Zertarako eta nola 

Hostoak eta haziak erabil daitezke, baina azken horiek toxikoak dira. Horrenbestez, aditu batek aholkatuta hartu behar dira. Zitisina izeneko azido bat dute, eta injekzio bidez hartzen da. Atera kontuak zein arriskutsua den. Normalean, gainera, 3 eta 5 miligramo artean baino ez dira hartzen. 

Arriskutsuak izan arren, haziek bihotzeko erritmoa igotzeko, asmarako, tosferinarako eta buruko mina arintzeko balio dute. 

Gibeleko gaixotasunetarako, berriz, oso baliagarriak dira loreak. Irakiten dagoen ur kopuru batean lore eskukada bat bota eta beratzen utzi. Hurrengo egunean, baraurik hartu. Ezin baduzu, bazkalostean hartu. Bizpahiru eguneko tratamenduarekin nahiko izango da. 

Noiz eta non bildu 

Urte bukaeratik, hau da, abendutik maiatza arte egoten da loretan gutxi gorabehera. Beraz, orain loretan aurkituko dugu. Mendietan topa daiteke, sastraka artean. 

Osagaiak 

Aipatu azido zitisina eta alkaloideak (hazietan) eta uleoxido glukosoidea (loretan) dute. 

Bitxikeri moduan 

Badirudi garai batean mendietan ote asko ateratzen zela, eta animaliei ematen zitzaiela jateko. Arazo bat zegoen, ordea: arantzak. Horiek txikitzen bi pertsona aritzen ziren. Ote jotzea deitzen zitzaion horri, eta badirudi gero txalaparta hortik sortu zela. 

Zer egin 

Ohikoena infusioak egitea da. 

Infusioa 

Aipatu bezala loreak erabiltzen dira, haziak toxikoak baitira. Lore eskukada bat botako dugu irakiten dagoen ur baso batean, eta ondoren estalita utzi. Epela dagoenean hartu egingo dugu. Hiru baso har daitezke 

